
SANOAT SALOHIYATI 
SAMARADORLIGINI 
INVESTISIYALAR ASOSIDA 
OSHIRISHNING MINTAQAVIY 
XUSUSIYATLARI

Urazaliyev Bekzod Sultanbayevich 
Urganch davlat universiteti (UrDU) Stajyor-o‘qituvchisi
ORCID: 0009-0001-0289-594X
Email: Dunyouz@mail.ru

Annotatsiya: Maqolada mintaqaning asosiy iqtisodiy ko‘rsatkichlari, ularning investitsiyalar bilan bog‘liqligi 
o‘rganilgan. Shuningdek, mintaqada kapital qaytimi, kapital sig‘imi, investitsiya me’yori kabilarning tarmoqlar 
bo‘yicha o‘zgarish tendensiyalari ham baholandi. Natijalarga muvofiq mintaqada investitsiya samaradorligini 
umumiy iqtisodiyotda va sanoatda oshirishga qaratilgan takliflar ishlab chiqildi.

Kalit so‘zlar: investitsiya, investitsiya me’yori, kapital qaytimi, kapital sig‘imi, mintaqa, Xorazm.
Аннотатсия: В статье рассматриваются основные экономические показатели региона и их 

взаимосвязь с инвестициями. Также оцениваются тенденции капиталоотдача, капиталоемкости и норма 
инвестиций в регионе по секторам экономики. На основе полученных результатов предлагаются меры 
по повышению эффективности инвестиций в регионе как в экономике в целом, так и в промышленности.

Ключевые слова: инвестиции; темпы инвестиций; доходность капитала; капиталовложения; 
регион; Хорезм.

Abstract: This article examines the region’s key economic indicators and their relationship with investment. 
It also assesses trends in capital productivity, capital intensity, and investment rates across economic sectors. 
Based on the findings, measures are proposed to improve investment efficiency in the region, both in the 
economy as a whole and in industry.

Key words: investments; investment rates; return on capital; capital investments; region; Khorezm.

K I R I S H
O‘zbekistonda investisiyalarni moliyalashtirish muammolarini tadqiq etishning dolzarbligi investisiyalarni 

moliyalashtirishda chet el kapitalini jalb qilish zarurati va bevosita xorijiy investisiyalarni iqtisodiyotni 
modernizatsiyalashdagi rolining yuqoriligi, qo‘shma korxonalar faoliyatida ayrim muammolarning mavjudligi va 
ularni bartaraf etish zarurati bilan belgilanadi.

M A V Z U G A  O I D  A D A B I Y O T L A R  S H A R H I
Sanoatni investitsiyalar, xususan lizinglar orqali moliyalashtirish va uning milliy iqtisodiyotdagi ahamiyati 

masalasi nafaqat amaliy, balki ilmiy adabiyotlarda ham keng yoritilgan. Rivojlangan mamlakatlarda investitsiyalar 
amaliyoti turli tarmoqlarda samarali qo‘llanilib, investitsiyalarni jalb qilishning muhim mexanizmi sifatida namoyon 
bo‘ladi. Masalan, Yevropada “Leaseurope” federatsiyasi orqali 46 ta davlatdagi lizing assotsiatsiyalari o‘zaro 
hamkorlik qilib, texnika va transport sohalariga kiritilgan lizing hajmining o‘sishini ta’minlamoqda1. AQSHda esa 

1	 Leaseurope. Leaseurope Index Q4 2024 / Table 1: Aggregate Data, Q1 2023 – Q4 2024.Brussels, 2024. 3 b. URL: www.Leaseurope.org

ELFA 575 dan ortiq kompaniyani birlashtirgan holda moliyaviy lizing bozorining yetakchi tashkiloti hisoblanadi2. 
Buyuk Britaniyada FLA, Germaniyada BDL kabi assotsiatsiyalar lizing bozorining rivojlanishida muhim rol 
o‘ynaydi3. Shuningdek, xalqaro tadqiqotlar va ilmiy ishlanmalar, masalan, Giddy I.H. (2019) va UNCTAD (2023), 
investitsiyalarning global moliya bozoridagi ahamiyati va iqtisodiyot rivojiga ta’sirini yoritadi4. O‘zbekistonda 
lizing faoliyati O‘zbekiston Respublikasining 1999-yil 14-apreldagi “Lizing to‘g‘risida”gi 756-I-son5 Qonuni bilan 
tartibga solingan bo‘lib, Oʻzbekiston Respublikasi Prezidenti Sh.M. Mirziyoyevning 2022-yil 28-yanvardagi 
“2022 — 2026-yillarga moʻljallangan Yangi Oʻzbekistonning taraqqiyot strategiyasi toʻgʻrisida”gi PF-60-son6 
Farmonida strategik yo‘nalishlarga investitsiyalarni jalb qilish va lizing mexanizmlarini rivojlantirishga alohida 
e’tibor qaratilgan. Shu bilan birga, Urazaliyev B.S. (2025) xalqaro investitsiyalarning milliy iqtisodiyotga ta’sirini 
amaliy jihatdan tahlil qilgan7. 

Tahlil shuni ko‘rsatadiki, xalqaro investitsiyalar milliy iqtisodiyotning ustuvor tarmoqlarini rivojlantirish, 
zamonaviy texnika va texnologiyalarni joriy etish, shuningdek, investitsiyalarni jalb qilishda samarali vosita 
sifatida qo‘llanilishi mumkin. Rivojlangan mamlakatlarning tajribasi esa O‘zbekistonda investitsiya faoliyatini 
takomillashtirish va qonunchilikni optimallashtirishda muhim manba hisoblanadi.

T A D Q I Q O T  M E T O D O L O G I YA S I
Mazkur tadqiqotda sanoat salohiyatini oshirishda mahalliy va xorijiy investitsiyalarni jalb qilishning 

samaradorligini tahlil qilish uchun komparativ va solishtirma metodlar, statistik tahlil, shuningdek, huquqiy 
va iqtisodiy manbalarni tahlil qilish usullari qo‘llanildi. Xorijiy va milliy investitsiya tashkilotlari faoliyati 
bo‘yicha rasmiy hisobotlar, xalqaro statistika ma’lumotlari va qonun hujjatlari o‘rganildi. Shu bilan birga, 
rivojlangan mamlakatlar tajribasi va ularning investitsiya mexanizmlari solishtirildi, milliy iqtisodiyotga 
tatbiq qilish imkoniyatlari aniqlab olindi. Tadqiqot nazariy tahlil, amaliy misollar va statistik ko‘rsatkichlar 
asosida olib borildi.

T A H L I L  V A  N A T I J A L A R
Xorazm viloyati iqtisodiyotining rivojlanish tendensiyalari ijobiy ko‘rsatkichlarga ega bo‘lmoqda. Jumladan, 

mintaqaning asosiy iqtisodiy ko‘rsatkichi — yalpi hududiy mahsulotning o‘sish sur’ati 2010–2025-yillarda 
o‘rtacha 106,6 foizni tashkil etgan (1-jadval). Shunday bo‘lsa-da, mazkur ko‘rsatkich tadqiqot davri davomida 
tebranuvchi tendensiyaga ega bo‘lgan. Jumladan, 2020-yildagi o‘sish sur’ati 100,5 foizga teng bo‘lib, bunga 
tashqi iqtisodiy faoliyatdagi o‘zgarishlar va pandemiya hisobiga ishlab chiqarish faoliyatida nomuvofiqliklar yuz 
bergani sabab bo‘lgan. Lekin mintaqada ko‘rilgan chora-tadbirlar natijasida iqtisodiyotda yuqori o‘sish sur’atlari 
ta’minlanib, 2021-yilning o‘zidayoq 110,1 foizlik o‘sishga erishilgan.

Xorazm viloyati iqtisodiyotidagi mazkur ijobiy o‘zgarishlarga tarmoq va sohalar o‘sishi hamda resurslar 
ta’siri yuqori bo‘lgan. Ayniqsa, sanoat tarmog‘i hudud iqtisodiyotida drayver sohalardan biri bo‘lib, ishlab 
chiqarishning o‘sish sur’ati ko‘rsatkichi o‘rtacha 110,8 foizni tashkil etgan. Ushbu ijobiy o‘zgarishlar oxirgi 
yillarda yaqqol ko‘zga tashlanmoqda. Hatto 2021–2022-yillarda yuqori barqaror o‘sish sur’atlari ham qayd 
etilgan.

Mazkur ijobiy o‘zgarishlarga sabab — asosiy kapitalga kiritilgan investitsiyalar hisoblanadi. Ya’ni, 
mintaqada kapital omili yuqori o‘sish sur’atlariga ega bo‘lmoqda. Jumladan, investitsiyalarning o‘rtacha o‘sish 
sur’ati 2010–2025-yillarda 119,4 foizni tashkil etgan. Bu ijobiy o‘zgarishlar o‘z navbatida multiplikatsion va 
akseleratsion ta’sirlar hisobiga iqtisodiyot barqarorligiga yuqori bog‘liqlikni aks ettirgan. Bunda investitsiyalarning 
har 2,9 foizlik o‘zgarishi yalpi hududiy mahsulotning 1 foizlik o‘zgarishini ta’minlamoqda. Bu esa ushbu omil 
samaradorligini oshirish uchun kapital samaradorligini ko‘tarishni, mehnat omilidan foydalanish unumdorligiga 
alohida e’tibor qaratishni talab qiladi (1-jadval).

 

2	  Equipment Leasing and Finance Association (ELFA). Monthly Leasing and Finance Index, December 2025 (MLFI-25). Washington 
DC, 21 December 2025. URL: www.elfaonline.org

3	 Finance & Leasing Association (FLA). Facts & Figures. London, 2025. URL: www.fla.org; Bundesverband Deutscher Leasing-
Unternehmen (BDL). Press Conference of the “LeasingMarket 2024”. Berlin, 2024. URL: www.leasingverband.de

4	  Giddy I.H. Global Financial Markets. New York: Oxford University Press, 2019. 480 p.; UNCTAD. World Investment Report. Geneva, 
2023. 142 p

5	  https://lex.uz/ru/docs/-85259
6	  https://lex.uz/docs/-5841063
7	  Urazaliyev B.S. Xorijiy investisiyalarni moliyalashtirishda xalqaro lizingning o‘rni. Ilmiy maqola. Toshkent, 2025. 30 b

3.1-jadval
Xorazm viloyati iqtisodiyotining asosiy ko‘rsatkichlari, o‘tgan yilga nisbatan o‘sish sur’ati, foizda8

Yillar YAHM Sanoat Investisiya

2010 106,6 106,5 133,8
2011 106,8 113,9 134,5
2012 109,0 106,4 114,9
2013 109,7 111,5 137,3
2014 107,5 121,5 110,8
2015 109,0 126,2 87,2
2016 104,8 93,1 97,8
2017 104,5 118,3 128,5
2018 103,1 107,9 111,7
2019 107,1 107,5 150,7
2020 100,5 106,1 92,7
2021 110,1 117,2 139,3
2022 107,4 115,0 94,2
2023 104,8 106,4 121,0
2024 106,3 107,0 120,8
2025 107,9 108,4 134,9

O‘rtacha 106,6 110,8 119,4

Umuman olganda, tahlil natijalari Xorazm viloyati iqtisodiyotida barqaror o‘sish tendensiyasi mavjudligini, 
sanoat tarmog‘i iqtisodiy o‘sishning asosiy manbai sifatida shakllanganini va investitsiyalar iqtisodiy rivojlanishda 
hal qiluvchi omil bo‘lib xizmat qilayotganini ko‘rsatmoqda. Shu bilan birga, investitsiyalar va sanoat sohasidagi 
yuqori o‘zgaruvchanlik iqtisodiyotni diversifikatsiya qilish va barqaror investitsiya muhitini shakllantirish 
zarurligini ham taqozo etadi.

Xorazm viloyatida yaratilgan yalpi hududiy mahsulot o‘sishiga sanoat ishlab chiqarishi va investitsiyalar 
ta’sirini to‘liq baholash uchun ekonometrik tadqiqotlarni ham amalga oshirdik. Natijada, quyidagi ko‘rinishdagi 
regressiya tenglamasi ishlab chiqildi:

Y=β0+β1X1+β2X2+ε                                          (1)

Bunda: Y – YAHM o‘sish sur’ati; 
X1 – sanoat ishlab chiqarish o‘sish sur’ati; 
X2 –investisiyalar o‘sish sur’ati. 
Amalga oshirilgan tadqiqotlar natijasida quyidagi modelni hosil qildik:

Y=84,94+0,142*X1+0,049*X2                            (2)

Natijada, sanoat ishlab chiqarishi ham, investitsiyalar ham yalpi hududiy mahsulot o‘zgarishiga ijobiy ta’sir 
qilmoqda. Ya’ni, sanoat o‘sish sur’atining ta’sirchanligi ijobiy bo‘lib, sifat mezonlari quyidagiga teng: t-statistika 
= 1,878468, P-qiymati = 0,082926. Shuningdek, investitsiyaning ta’siri ham ijobiy va sifat mezonlari quyidagiga 
teng bo‘lgan: t-statistika = 1,601348, P-qiymati = 0,13331. Mazkur natijalar esa sanoat ham, investitsiyalar 
ham ijobiy ta’sirga ega ekanligini ko‘rsatmoqda. Shunday bo‘lsa-da, ishlab chiqarish natijalarining ta’siri omillar 
ta’siriga nisbatan 3 marta yuqori ekan. Ya’ni, sanoatning ta’sirchanlik koeffitsiyenti 0,142 ga, investitsiyaning 
ushbu ko‘rsatkichi esa 0,049 ga teng.

Bu esa ushbu manbaning samaradorligini oshirish uchun kapital samaradorligini ko‘tarishni, mehnat 
omilidan foydalanish unumdorligiga alohida e’tibor qaratishni talab qiladi.

Xorazm viloyatida kapital va uning samaradorligini baholash uchun investitsiya me’yori dinamikasini 
tarmoqlar kesimida tahlil qildik. Bizga ma’lumki, investitsiya me’yori iqtisodiyotda yalpi hamda tarmoq 
investitsiyalarining ishlab chiqarishga nisbati asosida aniqlanadigan ko‘rsatkich sanaladi.

8	  Хоразм вилояти Статистика бошқармаси маълумотлари асосида муаллиф ишланмаси.

Xorazm viloyati iqtisodiyotida 2010–2025-yillarda investitsiya me’yorining o‘rtacha darajasi 21,3 foizga 
teng bo‘lgan (2-jadval). Shunday bo‘lsa-da, mazkur ko‘rsatkich tadqiqot davri davomida o‘sishga ega bo‘lib, 
2010-yildagi 14,4 foizdan 2025-yilda 35,9 foizga yetgan. Bu mintaqada investitsiya faolligi keskin o‘sganligini 
ifodalaydi. Hatto, 2021–2025-yillarda o‘rtacha ko‘rsatkichlarga nisbatan yuqori kattaliklar qayd etildi. Bu esa 
ijobiy o‘zgarishlarni omilli baholashni, bunda soha va tarmoqlardagi holatga baho berishni talab qiladi.

Jumladan, tarmoq va sohalar kesimida baholaganimizda o‘rtacha mintaqa ko‘rsatkichlariga nisbatan 
keskin farqlanishlarni aniqladik. Eng yuqori investitsiya me’yori qurilish sohasiga to‘g‘ri kelib, uning o‘rtacha 
ko‘rsatkichi 37,3 foizni tashkil etgan. Sohadagi yuqori investitsiya faolligi infratuzilmani rivojlantirish va yirik 
qurilish loyihalarining amalga oshirilishi bilan bog‘liq.

Shuningdek, qishloq xo‘jaligi sohasida investitsiya me’yori o‘rtacha 5,2 foizni tashkil etgan. Bu holat 
mintaqa va uning hududlarida agrar sohani rivojlantirishga qaratilgan maqsadli dasturlar investitsiyalarning 
asosiy manbai sifatida xizmat qilayotganligi hamda kelgusida xorijiy mablag‘larni jalb etish uchun keng 
imkoniyatlar mavjudligini ko‘rsatadi. Shu bois ushbu sohada investitsion faollikni yanada oshirish maqsadida 
agrar infratuzilmani rivojlantirishga qaratilgan maqsadli dasturlarni qabul qilish va uni izchil hayotga tatbiq etish 
muhim ahamiyat kasb etadi.

Shu bilan birga, xizmatlar sohasida 2010–2025-yillarda investitsiya me’yori o‘rtacha 19 foizni tashkil etgan. 
Lekin ushbu ko‘rsatkich tebranuvchi tendensiyaga ega bo‘lgan bo‘lsa-da, oxirgi yillarda pasayish holati aniqlandi. 
Ushbu holat mintaqada 2019–2024-yillarda amalga oshirilgan turizm sohasini rivojlantirish bilan bog‘liq yirik 
loyihalarning amalga oshirilganligi bilan izohlanadi. Shunday bo‘lsa-da, xizmatlar sohasining investitsiya 
me’yori viloyatdagi tarmoqlar orasida 2-o‘rinni egallagan. Lekin viloyatning o‘rtacha ko‘rsatkichidan pastligicha 
qolmoqda. Bu esa sohani rivojlantirishga, ayniqsa, yuqori qo‘shilgan qiymat zanjiriga ega tarmoqlarni, logistika, 
moliya kabi xizmatlarni rivojlantirishni talab etadi (2-jadval).

2-jadval
Xorazm viloyati va uning tarmoqlarida investisiya me’yori, foizda9

Yillar Mintaqa iqtisodiyoti Sanoat Qurilish Qishloq xo‘jaligi Xizmatlar
2010 14,4 15,7 43,4 2,4 17,4
2011 16,2 17,4 47,3 2,5 21,2

2012 16,3 18,2 43,6 2,5 20,5

2013 21,6 22,9 46,8 3,4 25,4
2014 22,1 19,8 49,4 3,4 26,6
2015 17,1 13,8 38,3 2,7 21,7
2016 15,1 13,1 37,6 2,3 18,1
2017 16,1 12,6 46,5 2,6 13,7
2018 16,6 11 47,2 2,6 15,7
2019 22,6 21,9 34,5 7,9 13,5
2020 21,9 14,6 30,8 8 19,6
2021 26,8 13,5 35,3 13,8 17,6
2022 22,5 18,5 28,2 3,9 17,6
2023 25,7 16,6 26,3 6,5 16,9
2024 29,1 14,2 8,9 15,1 21,5
2025 35,9 30,4 32,4 4,1 17,2

O‘rtacha 21,3 17,1 37,3 5,2 19

Yuqoridagilar qatori, mintaqaning muhim tarmoqlaridan biri sanalgan sanoatda ham investitsiya me’yori 
tebranuvchi holatni ifodalagan. Jumladan, mintaqada sanoat sohasida investitsiya me’yori o‘rtacha 17,1 foizni 
tashkil etgan bo‘lib, tebranuvchi tendensiyaga ega. Lekin, oxirgi yillarda mazkur ko‘rsatkich ijobiy o‘zgarishlarni 
ifodalab, 2025-yilda 30,4 foizga teng bo‘lgan. Bu esa mintaqaning sanoat sohasida investitsion faollikni 
oshirishga, ayniqsa, tadbirkorlik faoliyatini kengaytirishga qaratilgan kreditlar ko‘lamini ko‘paytirishga e’tibor 
qaratishimizni talab etmoqda.

Mintaqada investitsiyaning iqtisodiyotga ta’sirini, ayniqsa, uning tarmoqlardagi holatining qo‘shgan 
hissasini baholash muhim hisoblanadi. Bunda nafaqat miqdoriy, balki samaradorlik mezonlarini ham tadqiq 
qilamiz. Jumladan, bunday ko‘rsatkichlardan biri sifatida kapital qaytimini o‘rganamiz.

9	  Хоразм вилояти Статистика бошқармаси маълумотлари асосида муаллиф ҳисоб-китоби.

Jumladan, Xorazm viloyati iqtisodiyoti bo‘yicha 2010–2025-yillarda kapital qaytimi o‘rtacha 5 birlikni tashkil 
etgan bo‘lib, tahlil davrida uning pasayish tendensiyasi kuzatilmoqda. Mazkur ko‘rsatkich 2010-yilda 6,9 birlikdan 
2025-yilda 2,8 ga qadar pasaygan (3-jadval). Shunday bo‘lsa-da, tadqiqot davri davomida tebranuvchi holat qayd 
etildi. Ushbu salbiy tendensiyani ochib berish uchun ko‘rsatkichning tarmoq va sohalardagi holatini ham baholadik.

Bunda qurilish sohasida kapital qaytimi 2010–2025-yillarda eng past ko‘rsatkichga ega bo‘lgan. Shunday 
bo‘lsa-da, tebranuvchi kattaliklarga ega bo‘lib, yuqori holat 2024-yilda qayd etilgan. O‘z navbatida, eng kichik 
qiymati 2014-yilga to‘g‘ri kelgan. Umumiy holda esa ko‘rsatkichning tadqiqot davri boshidagi qiymatiga nisbatan 
2025-yildagi ko‘rsatkichida ijobiy o‘zgarish bo‘lgan va o‘rtacha 3,2 ni tashkil etgan. Umuman olganda, qurilish 
sohasi kapital sig‘imi yuqori bo‘lib, uning faoliyati kapitaltalabchan soha sanaladi. Shunday bo‘lsa-da, ushbu 
tarmoqda kapitaldan foydalanish samaradorligini yaxshilash uchun innovatsion faoliyatni keng tatbiq qilish, 
mavjud kapital omilidan foydalanishni maqbullashtirish zarur.

Shuningdek, qishloq xo‘jaligi sohasi kapital qaytimi bo‘yicha eng yuqori holatga ega bo‘lmoqda. Shunday 
bo‘lsa-da, tadqiqot davri davomida tebranuvchi holatga ega bo‘lib, 2010-yildagi 42,5 birlikdan 2025-yilda 24,4 
birlikka qadar pasaygan va o‘rtacha 27,7 ga teng bo‘lgan. Mazkur holat ushbu tarmoqda hanuz mehnat omilidan 
foydalanish yuqoriligidan dalolat beradi. Ya’ni, tarmoqning kapital bilan ta’minlanganligi, qishloq xo‘jaligi 
mashinalarining yetarlilik darajasi pastligini ifodalaydi. Shu bois sohadagi asosiy vositalar ko‘lamini oshirishimiz, 
ayniqsa, agrar infratuzilmani rivojlantirishimiz zarur. Buning natijasida investitsiyalar oqimi kengayib, mashina 
va jihozlar ko‘lami ortadi.

Yuqoridagilar qatori, xizmatlar sohasida ham kapital qaytimi nisbatan barqaror holatga ega bo‘lmoqda. 
Jumladan, tadqiqot davrining boshidagi ushbu ko‘rsatkich qiymati 5,7 birlikdan tadqiqot davri oxiriga kelib 5,8 
ga oshgan va o‘rtacha 5,4 ga teng bo‘lgan.

Sanoat sohasida kapital qaytimi mintaqa iqtisodiyotiga nisbatan ijobiy bo‘lib, sohalar orasida ikkinchi o‘rinni 
egallagan bo‘lsa-da, tebranuvchi tendensiyaga ega bo‘lmoqda. Jumladan, tadqiqot davrining boshida mazkur 
ko‘rsatkich 6,4 birlik bo‘lib, keyingi yillarda tebranib, 2025-yilda 3,3 ga teng bo‘lgan va o‘rtacha 6,2 birlikni tashkil 
qilgan. Shunday bo‘lsa-da, 2017–2018-yillarda kapital samaradorligining yuqori holati qayd etilgan va 7,9–9,1 
birliklar oralig‘idagi ko‘rsatkichlarga teng bo‘lgan. Tadqiqot davrining oxirgi yilida yuz bergan keskin pasayish 
sohada investitsiyalarni diversifikatsiya qilishni talab qilmoqda. Bunda, ayniqsa, sanoatning tarkibiy tuzilishini, 
yuqori qo‘shilgan qiymatga ega tarmoqlarini rivojlantirish talab qilinmoqda. Shu bilan birga, sanoatda kapital 
samaradorligini oshirishda hududlararo nomuvofiqlikni ham kamaytirish zarur bo‘lib, investitsiyalarni hududlar 
bo‘yicha taqsimotini optimallashtirish talab qilinadi. Umuman olganda esa, hududlar iqtisodiyotida investitsiya 
siyosatini faqat miqdoriy emas, balki sifat jihatdan ham takomillashtirish ustuvor ahamiyat kasb etadi (3-jadval).

3-jadval
Xorazm viloyati va uning tarmoqlarida kapital qaytimi, birlikda10

Yillar Mintaqa iqtisodiyoti Sanoat Qurilish Qishloq xo‘jaligi Xizmatlar
2010 6,9 6,4 2,3 42,5 5,7
2011 6,2 5,8 2,1 39,8 4,7
2012 6,1 5,5 2,3 40,4 4,9
2013 4,6 4,4 2,1 29,3 3,9
2014 4,5 5 2 29,4 3,8
2015 5,8 7,2 2,6 37,2 4,6
2016 6,6 7,6 2,7 44,2 5,5
2017 6,2 7,9 2,2 38,3 7,3
2018 6 9,1 2,1 37,8 6,4
2019 4,4 4,6 2,9 12,7 7,4
2020 4,6 6,8 3,3 12,6 5,1
2021 3,7 7,4 2,8 7,2 5,7
2022 4,4 5,4 3,5 25,6 5,7
2023 3,9 6 3,8 15,3 5,9
2024 3,4 7,1 11,2 6,6 4,6
2025 2,8 3,3 3,1 24,4 5,8

O‘rtacha 5 6,2 3,2 27,7 5,4

10	  Хоразм вилояти Статистика бошқармаси маълумотлари асосида муаллиф ҳисоб-китоби.

Mintaqada investitsiya samaradorligini soha va tarmoqlar, ayniqsa sanoatdagi holatini tahlil qilish uchun 
yuqoridagi ko‘rsatkichga qarama-qarshi bo‘lgan kapital sig‘imini baholaymiz. Ya’ni, u tarmoqlar o‘sishini 
ta’minlovchi investitsiya me’yori darajasini ifodalaydi. Jumladan, kapital sig‘imi koeffitsiyenti (ICOR) mintaqada 
tebranuvchi holatga ega bo‘lib, umumiy holda past samaradorlikni ifodalamoqda. Jumladan, eng past ko‘rsatkich 
2012-yilga to‘g‘ri kelgan bo‘lsa, eng yuqori daraja 2020-yilga to‘g‘ri kelgan, umumiy o‘rtacha ko‘rsatkich esa 5,7 
ni tashkil etgan (4-jadval).

4-jadval
Xorazm viloyati va uning tarmoqlarida kapital sig‘imi (ICOR), birlikda11

Yillar YAHM Sanoat Qurilish Qishloq xo‘jaligi Xizmatlar

2010 2,2 2,4 1,5 1,0 1,2
2011 2,4 1,3 1,5 4,8 0,9
2012 1,8 2,8 2,0 0,2 1,1
2013 2,2 2,0 1,8 0,4 1,2
2014 3,0 0,9 15,4 0,5 1,7
2015 1,9 0,5 2,4 0,5 1,4
2016 3,2 -1,9 20,9 0,3 1,1
2017 3,6 0,7 5,7 1,8 1,7
2018 5,3 1,4 3,4 -1,3 2,5
2019 3,2 2,9 1,8 1,9 1,0
2020 42,9 2,4 -11,8 3,3 -3,1
2021 2,6 0,8 1,1 4,1 0,6
2022 3,1 1,2 15,7 1,0 1,1
2023 5,4 2,6 3,7 1,5 1,4
2024 4,7 2,0 0,4 4,7 1,6
2025 4,5 3,6 2,3 0,8 1,1

O‘rtacha 5,7 1,6 4,2 1,6 1,0

Shunday bo‘lsa-da, 2010–2013-yillarda ICOR koeffitsiyenti nisbatan barqaror bo‘lib, 1,8–3,0 oralig‘idagi 
kattaliklarni ifodalagan. Shu bilan birga, 2020-yildagi ushbu ko‘rsatkichning keskin o‘sib, 42,9 ga teng bo‘lganini 
qurilish va xizmatlar sohasida manfiy qiymatlar qayd etilgani bilan asoslaymiz. 

Jumladan, qurilish sohasida o‘rtacha ICOR koeffitsiyenti 4,2 ga teng bo‘lib, mintaqaning qolgan tarmoqlariga 
nisbatan samarasiz ekanligidan dalolat beradi. Bunda qishloq xo‘jaligida mazkur ko‘rsatkichning o‘rtacha 
qiymati 1,6, xizmatlar sohasida 1,0 va sanoatda 1,6 birlikni aks ettirmoqda.

Sanoat sohasida kapital sig‘imi tadqiqot davri davomida o‘rtacha 1,6 ga teng bo‘lgan bo‘lsa-da, uning 
tebranishlari 1,3–2 oralig‘idagi kattaliklarni ifoda etgan. Lekin oxirgi yilga kelib uning qiymati o‘sgan va 3,6 
ga teng bo‘lgan. Bu esa sanoatda kapital sig‘imi o‘sganligini, ya’ni samaradorlik darajasi pasayganligini 
ko‘rsatmoqda. Mazkur holatning oldini olish, uning salbiy tendensiyalarini bartaraf etish uchun kapital va 
mehnat omilidan optimal foydalanish zarur bo‘ladi. Buning uchun sanoat sohasiga mos malaka va ko‘nikmaga 
ega kadrlarni tayyorlashga e’tibor qaratish zarur. Ayniqsa, mintaqada yangi barpo etilayotgan yuqori qo‘shilgan 
qiymat zanjirini yaratuvchi soha tarmoqlari uchun mutaxassislarni tayyorlash va qayta tayyorlashni xorijiy 
mamlakatlarda davlat budjeti mablag‘lari hisobidan subsidiyalash orqali malaka oshirish va qayta tayyorlash 
tizimini yo‘lga qo‘yish zarur.

X U L O S A  V A  T A K L I F L A R
Iqtisodiy o‘sish sifatini oshirish uchun investitsiya samaradorligini yaxshilash, texnologik modernizatsiyani 

kuchaytirish va resurslardan oqilona foydalanish zarur bo‘ladi.
Mintaqa iqtisodiyotida investitsiyalardan foydalanish bo‘yicha olib borgan tadqiqotlarimiz natijasida 

kapital omili samaradorlikning muhim mezoni ekanligini aniqladik. Tadqiqot natijalarimizga ko‘ra, hudud 
iqtisodiyotida investitsiyalar, ayniqsa, sanoat tarmog‘iga yo‘naltirilgan kapital qo‘yilmalar mintaqada iqtisodiy 

11	  Хоразм вилояти Статистика бошқармаси маълумотлари асосида муаллиф ҳисоб-китоби.

o‘sish va samaradorlikni belgilovchi muhim manba ekan. Ya’ni, barcha investitsiyalarning samaradorlik 
mezoni ko‘rsatkichlari sanoat va umumiy mintaqadagi o‘zgarishlarning uzviy bog‘liqligini ifodalaganligini hisob-
kitoblarimiz orqali aniqladik. Jumladan, tahlil natijalarimiz shuni ko‘rsatadiki, kapital qaytimi ko‘rsatkichi sanoat 
tarmog‘i bilan kuchli bog‘liq. Ushbu tarmoqda kapitaldan foydalanish samaradorligi nisbatan yuqori. Bu esa 
sanoatda investitsiyalar nafaqat hajm jihatidan, balki sifat jihatidan ham iqtisodiy o‘sishga kuchli multiplikativ 
ta’sirga ega ekanligini ko‘rsatmoqda.

Umuman olganda, tadqiqot natijalarimizga ko‘ra, Xorazm viloyati iqtisodiyotida sanoatda investitsiyalarni 
kengaytirish, uning taqsimotini tarmoq va hududlar bo‘yicha maqbul tarzda amalga oshirish zarur. Shu sababli 
hududiy iqtisodiy siyosatda sanoat tarmog‘ini rivojlantirish, investitsiyalar samaradorligini oshirish va kapitaldan 
foydalanishni optimallashtirish masalalariga e’tibor qaratishimiz zarur.

